
〈甚逺且大。奈何棄之而奄歸於九京天池之原謀與伯氏偕葬。而陰陽家之說。迺謂不然。近徙喬林巖壑相望。蔒蒿凄慘。猶庶幾徃來其間也。幽室〉

〈之銘。某既勉致蕪纇之辭。若其平生之言。則某曩於六月十九日致薄奠所以告兄者備矣。靈車即途。今遂永訣天地有盡。我哀無窮嗚呼哀哉。尚〉

〈享。祭季修九兄文維淳熈七年六月壬午朔。二十日辛丑。弟具位某。謹以清酌庶羞之奠。致祭于賢良承務九兄之靈。曰嗚呼兄也。其尚得聞〉

〈此言也耶。七兄之亡。吾兄弟相涕慟哭。噫㖣太息。口不絶聲誠以陟崗之愛隆。而同胞之義切。少壯相守。黄髮為期。半道摧折。足誠可悲。已惟親年〉

〈益髙。重以此變觸目凄動。亟命某逆張氏婦於左綿。歸見祖廟。某强應諾。顧災禍方新。意耿耿不樂。為此行迫於親命御痛即塗。暨抵左綿甫信宿〉

〈而得八兄書報兄自某違去。晚遂得疾。某以端午日離家。而兄以十一日遽至大故也。嗚呼哀哉。天乎何奪之速而至於此極也。何元昆鸞鎩之未〉

〈幾而强季鳳去之復亟也。惟兄篤於孝友。方視某束檐之初。雖暫暌隔。而憾慘增劇。送某及門默然含辛。某亦徘徊願瞻。相視流涕。嗚呼某當是時。〉

〈苟能力告父母。以未去側。猶庶幾獲留而因循。佁儗竟憚發口。此其為罪。殺身何贖也。嗚呼七兄名立官。為多應酬。惟其與兄。則如左〉

〈右手。未嘗跬步相離去。情之所不能盡知。而某與兄獨得於心者未易一二言也。豈謂兄之病也。某乃不得侍其飲食藥餌而〉

〈死也。又不得具其棺椁衣衾。琅琅之音不獲聞。刻骨之恨至於没世不可磨矣。兄之天資頴異靚深。美秀而文。身兼數器。髙㧞不羣。凡世之人。專專〉

〈嗜書。則於家事。罔克徧舉雖鄭康成所以能成其業者。亦為父母昆弟所容。惟兄服勞幹蠱。纖悉曲盡退而講習。則旁搜逺紹。洞幽徹玄。雖老儒經〉

〈生有所不能逺也。凡世之人。孜孜勸藝。則於時務。必不兼通。雖髙仲舒多識古事。而於今則有所不知。兄種學續文。涵潘演迤。至論當世之故。則諳〉

〈練通達。燭照龜占。雖乆宦遊有所不能及也。挾瑰瑋之才。備純固之行。充之以正大之學。謂雖暫屈。必將踔厲風發霖雨於四海。而某之鈍頑亦得〉

〈依乘輔翼策名其間。嗚呼哀哉。青燈夜䆫。兄之所以語我者何如。而今乃遂棄某而死耶己矣。風雨不渝。寧復對床之約。池塘未改。永無春草之詩〉

〈暌違數辰。俛仰千古。功名之念。自歎離披。棠■之歡。併成蕭颯。戢恨飲泣誰知此心。惟兄盛年。厥聞鼎鍾。名公鉅卿。見者䧟容折節倒屣。願交下風。〉


〈其中知兄。為深相期以共由斯道者惟玉山汪先生。莆田龔公為然。玉山以文學道德。師表一世。兄最推仰。龔公雖賢者。然所為未盡合古兄以不〉

